
NTWA MO MAGODIMONG

(157)

Mowa wa Morena o ne o le go nna, mme ra tsena moleteng wa molelo gape. Morena Jesu a re, ‘‘Ke go bolelela nnete, mewa ya batho ba ba ntsi e mo ka ntlha ya boloi, tiriso ya maatla a lefifi a a makatsang, kobamelo ya medimo e sele, bodipa le go tlhoka go obamela, go gana go dumela Modimong, botagwa le go tlhapelwa, le leswe matlhong a Modimo mmeleng le moweng. Etla, ke tla go bontsha se se sa itsiweng ka bo ka go bolelela ka dilo tse di fitlhegileng. Ke tla go senolela gore o rapele kgatlhanong le mewa ya bosula jang.’’

Re ne ra tsena moleteng wa molelo gaufi le pelo ya bosula koo. Morena Jesu a re, ‘‘re tlile go tsena mo metlhagareng ya molete wa molelo e se kgale, fela ke batla go bontsha le go senolela botlhe gore molete wa molelo o ikokeditse ka bogolo.’’

Ra ema, a bua a re, ‘‘Leba ka keletlhoko, o dumele.’’ Ka leba ka ela tlhoko pono e e bulegileng. Mponong eno, Morena Jesu le nna re ne re le godimo ga lefatshe re lebile lefaufaung. Ka bona tsela e e kgolokwe ya se mowa godimo-dimo ga lefatshe.

(158)

Kgolokwe e e ne e  sa bonale ka matlho a nama, fela ka semowa, ke ne ke e bona sentle. Ke ne ke itse gore pono e e lebagane le ntwa ya rona kgatlhanong le dikgosana le maatla a mo moyeng.

Ga ke ntse ke lebile jalo, ka lemoga gore tota, go nale dikgolokwe tse mmalwa. Mo kgolokweng ya ntlha go ne go tletse mewa ya bosula e e leswe Modimong. Ka bona mewa e e leswe e iphetola go nna baloi, ya simolola go fofakaka mo magodimong e dira tshenyo e ntsi mo se-moweng. Ka utlwa lentswe la Morena Jesu le re, ‘‘Ka leina la me, ke fa bana ba me maatla godimo ga e e bosula e. Reetsa o ithute gore o rapele jang.’’

Ka ne ka bona sengwe se se naleng popego e e sa tlwaelegang se tswa mo kgolokweng e nngwe, se simolola go dikologa thata se loakaka. Ka kgona go bona ka nako eo gore ledimone lengwe le ne le tsogile, le dira dilo tsa bosula lefatsheng. Ledimone le le ne le nale sebopego sa monna wa ramatlhale le kitso. O ne a nnetse go retoga a tshega, a tshwere thupanyana mo letsogong la gaagwe. Ka thupanyana e, o ne a ntse a loa batho ka mefuta ya bone. Ka ne ka bona mewa e mengwe ya bosula e tla go kopana le monna yo wa matlhale, mme satane a mo okeletsa maatla. 

‘‘Leba o ele tlhoko, se o se bofang mo lefatsheng, ke tla se bofa ko legodimong,’’ ga bua Morena Jesu. ‘‘Satane o tshwanetse go bofiwa gore dithapelo tsa badumedi di atlege mo matsatsing ano a bofelo.’’

(159)

 Go tswa go kgolokwe e nngwe gape, ke ne ka bona monna yo mongwe wa kitso yoo kgonang go tsietsa matlho, a tsoga, a simolola go ntsha ditaelo. Pula le molelo di ne tsa wa lefatsheng ga a ntse a bua. O ne a bua dilo tse dintsi tsa bosula, a kgona go tsietsa batho ba le bantsi lefatsheng. Ga ke ntse ke lebile jalo ka bona mewa ya bosula e mebedi e tla go kopana le monna yo wa kitso godimo-dimo ga lefatshe. Botlhe ba, e ne ele dikgosana tsa bosula le tse di neng di nale maatla a bosula, mo lefaufaung.

Ba, ba ne ba neela baloi ba ba neng ba kopanetse felong gongwe maatla a bone, ba kopane go ya go dira bosula. Badiri ba bosula ba ne ba kgobokanye go ba potologa. Mewa e, e ne e tla e bo e tsamaya ka moo e batlang ka teng.

‘‘Lebelela ka tlhoafalo,’’ ga bua Morena Jesu, ‘‘ka gonne Mowa o o Boitshepo o go senolela nnete e e maatla.’’

Mo ponong ke ne ke bona dilo tse di tshosang di direga mo lefatsehng. Bosula bo ne bo oketsegile, le sebe e le ntletse-ntletse. Mewa ya bosula e ne e dira gore banna ba utswe, ba bue maaka, ba tsietse, ba utlwisane botlhoko, ba bue bosula mme ba ineele go dikeletso tsa bosula tsa nama. Mefuta-futa ya bosula e ne e rometswe lefatsheng.

Ka bua ka re, ‘‘Morena Jesu, se se maswe go se lebelela.’’

Morena Jesu a re, ‘‘ngwanaake, ka leina la me, bosula bo tshwanetse go tshaba. Apara tshireletso ya ntwa ya Modimo e feletse gore o kgone go ema ka letsatsi la bosula, mme le gore fa o dirile gotlhe, o tswelele o eme.’’

(160)

 Ga mewa e ya bosula e ntse e tlhatsetsa masula a yona le maaka a yona lefatsheng, ke ne ka bona batho ba Modimo ba simolola go rapela. Ba ne ba rapela ka leina la Morena Jesu le ka tumelo. Ga ba rapela, Lefoko la Modimo le ne la tla go kgatlhantsa mewa ya bosula, mme mewa e ya simolola go latlhegelwa ke tema ya masula e e neng e e dirile. Ga badumedi ba rapela, mewa ya bosula e ne e latlhegelwa ke maatla. Boloi jo bo neng bo bofile batho bo ne bo fela maatla bo senngwa. Bao ba neng ba koafaditswe ke maatla a molete wa molelo ba ne ba matlafatswa.

Ga ba rapela ka lentswe  le le lengwe, baengele ba ne ba tsena ntweng eno ba tla go thusa le bone. Ke ne ke bona baengele ba lwantshana le dikgosana tsa bosula le mewa ya maatla a bosula a mo lefaufaung, mme baengele ba Modimo ba ne ba fenya masomo a maatla a bosula.

Ke  ne ka leba ka tlhoafalo, ka bona masomo-somo a baengele mola ka mola, ba ka ba makgolo a marataro (600) mola o mongwe le o mongwe ka sephara. Ga batho ba oketsa go dumela se Modimo o se buang, baengele ba ne ba oketsa bogale ntweng, ba atamela baaba le go feta. Modimo o ne a ntsha ditaolo, mme maatla a gaagwe a ne boitshega mo go maswe. O ne a fa batho ba gaagwe le baengele maatla a magolo go kgona go senya ditiro tsa ga satane. Modimo o ne a lwantsha bosula mo lefaufaung. 

Fela fa batho ba rapela ba bo ba dumela Modimo kwa ntle ga pelaelo, maatla a bosula a ne a senyega. Mme fela ga go nna le go belaela Lefoko kgotsa Modimo, maatla a bosula a ne a simolola go fenya.

(161)

‘‘Batho ba me ba tshwanetse go dumela, ba tshwanetse go dumelana magareng a bo bone, ba bo ba dumelane le nna,’’ ga bua Morena, ‘‘se se tlhokega gore tsotlhe di tsene ka fa tlase ga taolo ya Modimo Rara, tlase ga maoto a gaagwe.’’ Legodimo le lefatshe di tlhoka go dumelana mmogo go ka fenya le go fedisa dira tsa rona.

Ga batho ba Modimo ba simolola go tlotlomatsa le go rorisa leina la Modimo, mantswe a bone ga a tlhatlhoga go tswa lefatsheng, masomosomo a maatla a bosula a simolola go boela morago. Ke ne ka bona badumedi ba rapela ka dipelo tsa bone tsotlhe kgatlhanong le tsietso le matlhale a ga diabolo. Ga ba ntse ba rapela jalo, batho ba ba neng ba bofilwe le ba ba neng ba thailwe le go hutsiwa ka boloi ke fa ba bofologa le dirai di kgaoga, mme badumedi ba bona phenyo. 

Se ke se se diragetseng. Ga baengele ba Morena ba lwantshana le madimone le masomo-somo  a maatla a molete wa molelo, badumedi ba ne ba bona phenyo le kgololosego ka thapelo. Ga batho ba ntse ba bona kgololosego jalo, ba ne ba rorisa leina la Modimo le go feta, mme ga mantswe a tlhatlhoga, a ne a oketsa phenyo. Mathata a ne a tlhaga fela fa thapelo e sa tlise karabo e e bonalang ka bonako, batho ba ne ba tlogela go rorisa Modimo, se jaanong se ne se fa masomosomo a maatla a bosula tshono ya go atamela le go simolola go fenya ntwa. 

Ka ne ka utlwa moengele wa lentswe le le ko godimo a bua a re, ‘‘O Morena, tumelo ya batho ba gago e bokoa! Ba tshwanetse go nna le tumelo go go kgontsha go ba falodisa go tswa diatleng tsa matshuti-tshuti ano a ga satane! Morena, a ko o nne le kutlwelobotlhoko go bao ba tlileng go bona boswa jwa pholoso.’’

Lentswe la Modimo Yoo maatla otlhe la araba la re, ‘‘Kwa ntle ga tumelo, ga go kgonege go ka itumedisa le go kgatlha Modimo. Fela Morena o a tshepagala, o tla go emisa a go tlhome.’’ 

(162)

Ka boa ka bona gape mo ponong e Modimo a tshela Mowa wa gaagwe mo nameng yotlhe, mme batho ba dumela gore Modimo o tla dira tsotlhe tseo ba di kopang ka e le ba gaagwe ebile ba mo rata kwa ntle ga pelaelo epe. Ba ne ba nale tumelo mo Modimong ba bile ba dumela Lefoko la gaagwe, mme Modimo a ba falodisa a ba pholosa. Mme Lefoko la Modimo la gola lefatsheng.

Morena a re, ‘‘Sengwe le sengwe se a kgonagala go botlhe ba ba dumelang. Ke disitse Lefoko la me gore ke le diragatse. Wena dira karolo ya gago, o be o itse ga le nna ke tla dira karolo ya me ka botlalo. Ga batho ba me ba ka emela nnete ba lwa ntwa e e siameng, dilo tse di molemo o o makatsang di tla direga go tshwana le ka tsatsi la pentekoseta. Mpitseng fela, lona, nna ke tla utlwa. Ke tla nna Modimo wa lona, le lona lwa nna batho ba me. Ke tla lo tlhoma ka mokgwa o o kgatlhang sefatslhego sa Modimo, ka nnete le ka botshepegi.’’ 

Mo ponong eno, ka ne ka bona badumedi ba tsalwa e le masea a mannye. Ka bona baengele ba tla go ema ba ba disitse go ba sireletsa go tsotlhe tse di ka ba tlisetsang kotsi. Ka bona Morena wa masomosomo a ba lwela dintweng tsa bone a ba fenyetsa. Morago ga moo ka bona masea a, a gola a tla go kotula masimo a Morena wa kgalaletso. Ba ne ba dira tiro ya Modimo ka pelo tse ditshweu tse di tletseng boitumelo- ba rata Modimo, ba tshepa Modimo e bile ba direla Modimo. Ke ne ka bona baengele ba kopane le Lefoko la Modimo go senyakaka bosula go tswa sefatlhegong sa lefatshe. Ka ne ka bona kagiso lefatsheng lotlhe ga tsotlhe di fetsa go beiwa fa tlase ga maoto a Modimo. 
